Finala.
E quiò, fin de partida, la grana copa peus uns e peus autes ua auta mes a béber dinc aus escolets (jusqu’à la lie) …..
Resultats : 
Finalòta per la 3au plaça : Argentina-Anglatèrra : 23/26. Temps e jòc enqüèra a l’anglesa. Dominacion anglesa en 1èra miei-temps puish desvelh deus argentins. Hòrt de malestruguèr deus dus costats mes  totun partida a 4 ensais, 2 anglés e 2 argentins. Après qu’ac arreconeishi, en dusau mieitemps pendent quauquas minutas e dinc au darrèr quart d’òras, lhèu pr’amor deu flaquèr après 2 mes de competicion qu’èi clucat. Mes au desvelh arren n’era enqüèra jogat e qu’èi podut assistir au hèit de la partida, la penalitat mancada deus argentins (mercés mossu Sanchez) tà d’eths l’aram (lo bronze) que virè en chocolat. Òsca totun aus anglés peu lor mondiau escadut.
Finala 1èra e dusau plaça :

. Afr.deuSud – All Black : 12/11. Totas la promesas qu’eston tienudas. Partida de hauta intensitat. A maugrat deu temps plojós lo jòc qu’estó present deus 2 costats. Qu’i avó violéncia, sang e donc de la color dab 3 cartons jaune e un roi. Suspens dinc a la fin mes enqüèra un còp l’Afr.S que ganhè e d’un punt autau com contra França puish Anglatèrra. Globaument los africans que meritan la copa pr’amor tà s’i escàder qu’an ganhat totas las equipas màgers. Òsca tau quadruple campion deu monde de rugbi « la nacion arcolin ».
Hòra lo resultat finau  quinas conclusions ne tirar d’aqueth mondiau ? 
Suu plan esportiu, las granas nacions qu’èran au finau. Decepcion per Australia, Italia e Japon. Peus petits qui son tornats tà casa, quauques uns que ns’an muishat los lors potenciau, nhac e volontat de har cap, de har víver la veishiga, en dus mots lo desir de grasir suu terrenh au gran plaser deus espectators. Mercés Portugau, Chile e Uruguai. 
Per çò qu’ei deu jòc, globaument lo nivèu generau qu’a creishut e qu’avom causas de las interessantas en particular per l’estrategia peus especialistas. Se qu’èi primordiau lo fisic, sol non se sufeish pas e los Sud Africans que ns’an hèit la demonstracion. Coneishuts per la lor fòrça brutau, que son sortits deus los esquèmas classics deu rugbi. Adaptacion a l’adversari, modificacion permanenta de l’estrategia suu terrenh mes tanben, a còps susprenenta, sus l’emplèc deu famós « banc ». Escaduda per eths, que ns’an muishat que calé sortir deus estereotipes tà guardar au jòc importancia e suspresa de tot moment.
Dus mots sus l’arbitratge, pas tant sus l’arbitre centrau, tot qu’ac ei estat dit, non mes sus los encargats de la video qui n’an pas hèit lo tribalh. Que’vs brembi que poden interviéner shens demanda de l’arbitre centrau en particular sus los en davants e las brutalitats qui eston numerosas mes non signaladas. 
Suu plan de l’anar generau deu rugbi a l’internacionau :
Lo seguit de la competicion que confirmè lo maishant estat actuau de l’anar deu rugbi a l’internacionau. Peus disfonccionaments evidents dont parlèm dejà, que hèn hrèita hèra de cambiaments se non volem pas un destacament deus país ditz emergents peu rugbi. 

Per l’interèst futur que calerà multiplicar las confrontacions enter granas e petitas equipas e perqué pas la creacion d’un vertadèr campionat mondiau a 2 o 3 divisions dab baishadas e pujadas automaticas en foncion deu classamant. Que’ns cau sortir deus sistèmas actuaus de partidas sus invitacions sonque car aus gavidaires anglosaxons, que siin tornèu de las 6 nacions  au nord, rugbi championship peu 4 nacions màger deu sud, viradas d’estiu e d’abòr, etc.
Que’vs brembi en fin lo maishant estat finacèr de las federacions a despart de França on la federacion e la liga professionau dab un campionat domestic deus bons e estadis plens, que mestrejan peu moment la situacion. Aulhors quasi falhita de las fedes neozelandesa e autraliana e falhita de mantuns clubs anglés. Per compensar aquesta baisha de revienuts, lo board que perpausa d’aumentar las partidas internacionau en desbrembar lo rugbi qu’ei jogat per òmis e non pas per maquinas.

Tà acabar, de notar que França qu’ei la sola nacion màger shens representant dens las instancias internacionau, donc …
Vam sénhers deu Board hèra de tribalh qu’i a, lavetz que’vs cau anà’i e lèu-lèu.

Adara la hèsta qu’ei acabada, la seguida … dens 4 ans ?

